
Milioi bat pertsonaren izen-abizenak dituen mikrotxip bat bidaliko du Ilargira NASAk gaur. Iruñeko Euskalerria irratiarena ere badago izen horien artean. 

Euskaldunak Ilargian

Iñigo Astiz - Iruñea 

Ilargira joango dira gaur milioi bat pertsonatik gora. Hainbat euskaldun haien artean. Bai, behintzat, haien izen-abizenak. Mikrotxip batean bildurik bidaliko ditu gaur bertan NASA agentziak Floridatik (AEB) LRO izeneko ontzian, Lunar Reconnaissance Orbiter. Gaur abiatu, eta lau egun barru helduko dira, beraz, Ilargira lehen aldiz euskaldunak. Euskaldunen izen-abizenak. Haien artean, Iruñeko Euskalerria irratiarena. NASAkoez gain, Ilargira doan lehen irratia izango da Iruñekoa. Emisiorik gabe, hori bai. Ezin, beraz, mikrofonoak eta antenak hara eraman. Izena baino ez. Umore puntu bat, Nafarroako Gobernuak irratiari Erreniegako antena itzaltzeko eskatu dion astean. 

Gaur doazenak ez dira izango espazioan izan diren lehen euskal herritarrak. Bai, ordea, Ilargian izango diren lehenak. Izan ere, bitan izana da espazioan Leopold Eihart astronauta miarriztarra (Lapurdi). MIR estazioan behin, eta ISS estazioan beste behin, baina sekula ere ez Ilargian. Oraingo hauek izango dira lehenak. 

Misio garrantzitsua izango dute, gainera. Izan ere, urtebetez ibiliko da Ilargiaren azaletik 50 kilometrora biraka LRO ontzia, arakatzen. Ilargian espazio base bat jarri ahal izateko aukerak ikertzea da helburua, hau da, etorkizunean bertan jendea eduki ahal izateko aukera aztertzea. Ez orain arte bezala, sei bat orduz, baizik eta bertan. Denbora luzez. 

Erradiazioa, argia, tenperatura eta bestelakoak neurtuko ditu, horregatik LRO ontziak, basearentzako lekurik egokiena bilatzeko, eta bertan egongo da mikrotxipa izen-abizenekin. Lurretik kanpoko lurrean eraikitako lehena izango da, eta etorkizunean Martera bidaliko diren ontziak handik botatzea da asmoa. Lehen urratsa baino ez da oraingoa, halere. Araketarena. Neurketena. LCROOS izeneko ontzia eramango du berarekin LRO ontziak horretarako. Ilargiaren krater baten aurka botako dute beste ontzi hori, eta bi leherketarekin, azalaren azpikoak azaleratuko ditu, hainbat neurketa egiteko. 

Gizarteak misioaren berri izatea da NASAren beste helburua, eta iaz hasi zen horretarako sostengua bilatzen. Ilargira beren izen-abizenak bidaltzea proposatu zion jendeari. 
Euskal Herriaren zati bat, Ilargira 

Marcelo Otsoa de Etxaguen Iruñeko planetarioko langileak bitan pentsatu gabe eman zuen bere izena. Berea eta familiakoenak. Ez horiek bakarrik, ordea. Haienekin batera, Ilargira Euskal Herriaren zatitxo bat ere eramatea pentsatu zuen. Euskalerria irratiaren izena ere sartu zuen zerrendan horregatik. Pertsonak baino ez zituzten onartzen, printzipioz, izen-abizenak, eta Euskalerria izen gisa, eta Irratia abizen gisa sartu behar izan zituen Otsoa de Etxaguenek. Pertsonaz jantzita bada ere, hortaz, hemendik lau egun barru Euskalerria irratia izango da NASAkoaz gain, Ilargian izango den lehen irratia. 

Orain denbora bat zen ontzia espazioratzekoa, baina arrakala eta arazo tekniko batzuk direla eta, atzeratu egin behar izan dute eguna. Azkenean, gaur gau aldera joango dira izen-abizen guztiak Ilargira. Gaur botako dute LRO ontzia Floridako Cañaveral lurmuturreko basetik, han 17:12ak direnean, eta gurean, 23:12ak. 

«Hemendik zazpi, zortzi, hamar milioi urte barru, agian gizakirik ez da gehiago izango hemen», dio Otsoa de Etxaguenek, «baina Ilargiko estazio hori, eta mikrotxipa eta halako arrasto horiek hor geldituko dira betiko». Hor izango dira, norbaitek irakurri, interpretatu eta ulertu zain. «Nork daki», dio Otsoa de Etxaguenek txantxetan, «beharbada estralurtarrek mikrotxip hori aurkitu eta irratiaren izena ikusita, pentsatuko dute irratia benetan bertan izan zela, eta gu ere bertan bizi ginela. Auskalo». 

